
IT-TERAPIJA TAL-MILIED

Ghadna kif smajna lill-Profeta Izaija fl-Ewwel Qari, imbaghad anki lil San Pawl fl-Ittra lil
Titu, jghidulna li gej Salvatur. Izaija qalilna: “Ara, gej is-Salvatur tieghek” (62:11), u San
Pawl lil Titu jghidlu: “Fegget it-tjieba ta’ Alla, Salvatur taghna” (3:11). Imma ahna ghandna
bzonn ta’ salvazzjoni? Ghax jekk ma ghandniex bzonn ta’ salvazzjoni, il-Milied jigi ghalxejn,
u ma nfittxux li nigu salvati. Min imur ghand it-tabib? Mhux se jmur min ihossu f’sahhtu,
anki jekk ma jkunx. Gieli nisimghuha: ‘Mort ghand it-tabib u ma nafx x’ma qallix, ghax kont
minghalija li b’sahhti u fil-fatt ma kontx’. Ma giex li tigri din? ‘Mort fuq haga, u sab illi
ghandi l-valuri kollha tad-demm maqlubin ta’ taht fuq!’.

Meta nhossu xi haga f’gisimna u mmorru ghand tabib, dan normalment jaghmel zewg
affarijiet. L-ewwel, jaghtina l-medic¢ina ghal dak il-hin. Ghandi rasi tugaghni, u jghidli:
‘Isma’, hu l-panadol, u peress li ghandek il-pressjoni gholja, ghandek bzonn tiehu wkoll il-
pilloli tal-pressjoni’. Imbaghad jghidlek: ‘Isma’, qgieghed terfa’ ftit zejjed fil-piz; hu hsieb
tikolx wisq melh!’. U jibda jghidlek ukoll, mhux x’ghandek taghmel dak il-hin, imma kif
tista’ matul il-bqgija ta’ hajtek, fit-tul, tiddefendi u tipprotegi s-sahha tieghek. Allura hemm
zewg modi ta’ kif isalvak it-tabib: 1-ewwel jghidlek x’ghandek tiehu dak il-hin, il-panadol u
forsi 1-pillola tal-pressjoni; imma mbaghad jaghtik ukoll terapija iktar fit-tul.

U dan nistghu nsibuh fl-Evangelju tal-lum (Lq 2:15-20). Kieku jkollna ahna nieqfu ftit u
nirriflettu, nindunaw li tonqosna xi haga, li hemm voijt fil-qalb taghna, kollna kemm ahna,
vojt li nippruvaw nimlew b’elf mod. U forsi whud minna dan il-vojt ihossuh iktar, ghax ikunu
ghaddejjin minn zmien iebes, ta’ diffikulta; forsi problemi ta’ mard, ta’ sahha, ta’ solitudni,
ta’ relazzjonijiet; diffikultajiet ta’ inkomprensjoni, ta’ flus, ta’ loans, ta’ xoghol, ta’
tensjonijiet, ta’ pressjonijiet. Kulhadd ghandu d-diffikultajiet tieghu, imma kultant id-
diffikultajiet inhossuhom b’iktar gawwa. U 1-Evangelju tal-lum ghandu Zewg terapiji ghalina
wkoll. Ghandu l-ewwel it-terapija tal-panadol, u tal-pillola tal-pressjoni, li nistghu issa stess
nibdew ingawdu fl-istorja tal-hajja taghna minn din is-salvazzjoni li jaghtina Gest.. Imbaghad
hemm terapija iktar fit-tul, iktar impenjattiva, terapija li rridu nehduha bis-serjeta, biex il-
hajja taghna tkun verament hajja ta’ dixxipli ta’ Gestl.

Issa l-ewwel terapija, bhal dik tat-tabib, tkun mibnija fuq il-fidi u I-fiduc¢ja. It-tabib jaghtik
dawk il-pilloli, u inti, hafna drabi, sakemm ma tkunx studjat il-medicina, ma tkunx taf. Tibga’
fuq il-kelma tat-tabib u tehodhom; u meta tehodhom u tinduna li hemm effett pozittiv, inti lit-
tabib taghtih ragun u tibga’ tehodhom. Allura l-ewwel terapija hi mibnija fuq il-fiduc¢ja
tieghek fuq it-tabib. U Gesu jitlob minna dalghodu li nhaddmu l-ewwel terapija; biex ikun
jista’ jsalvana, jitlob minna I-fidi. Fidi fiex? Illum geghdin ni¢c¢elebraw lil ‘Alla-maghna’.
Alla mhux imbieghed minna, Alla gieghed maghna, Alla gieghed f’nofsna. U jrid ikollok il-
fidi, bhal dik tat-tabib, biex inti temmen li m’intix wahdek, li fid-diffikulta li qed tghix, Alla
gieghed hemm, mieghek. Irid ikollok il-fidi biex tmur tqalleb fil-Kelma ta’ Alla, ghax Alla
ghandu kelma ghalik bhalissa, ghall-istorja tieghek, issa. Imiss lilek li tfittixha u ssibha.
Ghandu kelma li issa ssalvak, issa taghtik tifsira ta’ dak li int ghaddej jew ghaddejja minnu,
ghax il-Kelma ta’ Alla hi hajja. Alla huwa maghna — Ghimmanu-EL It-twelid ta’ Gesli, mhux
ghajr ic-celebrazzjoni tal-kumpanija ta’ Alla, tal-hbieberija u l-intimita ta’ Alla fl-istorja ta’



hajjitna, fl-istorja ta’ grajjietna. Allura l1-ewwel terapija: fidi kbira li Alla huwa mieghek, Alla
huwa maghna. Alla ghandu kelma ghalik, Alla jkellmek fuq l-istorja tieghek, Alla jaghtik
risposta ghall-mistogsijiet li inti ghandek.

It-tieni terapija mbaghad hi terapija iktar fit-tul. U forsi din hi l-iktar importanti u l-inqas li
ahna naghtu kasha. Ghax kemm hu iktar importanti li Zzomm ruhek fit, 1i tipprova taghmel
ftit ezerc¢izzju, li tipprova timxi ftit, titharrek ftit! Kemm tista’ tiffranka mill-mard, mill-
problemi u d-diffikultajiet 1-ohra! U din hi t-tieni terapija tal-Evangelju tal-lum: terapija ftit
iktar difficli, mibnija mhux iktar fuq il-fidi — ghax il-fidi wahedha ma tahdimx — imma
mibnija fuq ir-raguni. Irridu nibdew nirragunaw! Irrid nifhem jien ghalfejn ghandi bzonn
nonqos biex tinzel il-pressjoni; ghax jien inhobb niekol! Jien irrid nithem, u jekk ma nithimx,
nispi¢¢a biex ma nwettagx, ma naghmilx din it-terapija iktar fit-tul.

U liema hi din it-terapija iktar fit-tul? Hi t-terapija tal-umilta. Ghandi bzonn ta’ hafna umilta.
Il-kelma umilta tfisser verita. Jien irrid inkun veru almenu mieghi nnifsi. Irrid inkun naf lili
nnifsi, naccetta lili nnifsi, nilga’ lili nnifsi, inhalli lil Alla jdawwalni fuq il-persuna tieghi, u
nhalli lil Alla jhobbni, b’tali mod li jien ma nhossnix mhedded, anki meta niskopri d-
dghufijiet tieghi, meta niskopri fija dak li jien ma rridux u ma joghgobnix. Din hija l-umilta:
meta jien ma nahbi xejn mill-persuna tieghi, almenu lili nnifsi. Ghax ahna diga nahbu hafna
lill-ohrajn, ahna diga nghixu kwazi zewg hajjiet: il-hajja taghna intima, li naf jien biss, u 1-
hajja li nipprova nuri lill-ohrajn, li nipprova nghix fuq barra.

Imma x’jigri meta nghixu l-apparenza, meta naghtu importanza lil dak li jidher, lill-
approvazzjoni tal-ohrajn? Jien nispic¢ca li ma nibgax jien, nispi¢ca biex irrid nilbes maskra,
irrid nuri wic¢ b’iehor, irrid nuri dak li m’iniex. U meta naghmel hekk, nitbieghed minni
nnifsi, ikun difficli ghalija li naccetta lil Gest, 1-Evangelju. Ghax 1-Evangelju jitlob hafna
sincerita maghna nfusna; 1-Evangelju tant hu profond u qawwi, tant jikxifni, tant hu mera
perfetta tieghi, li meta nhares lejh u nhallih idawwalni, kapaci jurini kull dettall tal-persuna
tieghi u jghidli fejn mhux sew u fejn hu sew. Jekk jien ma nharisx bl-ghajnejn ta’ Alla lejja
nnifsi, bl-imhabba tieghu ghalija, ‘Alla-maghna’, nispic¢a biex nipprova ninheba anki minni
nnifsi, mhux biss mill-ohrajn.

L-umilta hi importanti biex tac¢cetta l-misteru ta’ Alla li jiccekken u jsir bniedem. Inkella
nibda nirraguna: ‘Kif jista’ jkun dan! Dawn jigu u jbellghulna 1-hmerijiet: Alla Hallieq isir
bniedem! Imbaghad jghidulna li jsir bi¢¢a hobz, Ewkaristija! Imbaghad jghidulna li tarah fl-
ohrajn...”. Jekk ma jkollniex l-umilta — u l-umilta hi l-verita — dan kollu ghalina jidher
loghob, superfi¢jalita, kostruzzjoni artificjali. Jigrilna li nitbieghdu bil-mod il-mod mill-fidi
vera, minn dak li hu verament taghna, li jaghmilna bnedmin.

Min fehemha l-ahbar tal-Milied? Mhux Erodi, mhux il-qassisin il-kbar. Mhux il-profeti. L-
ahbar tal-Milied fehmuha r-raghajja, dawn li minkejja li kienu verament kriminali, imma
kienu nies liberi, nies veri. Kienu jafu li kienu nies hziena, kienu ja¢¢ettaw dak li huma, imma
ma kinux jilbsu maskra biex juru li mhumiex dak li fil-fatt huma. Kienu nies tassew
kriminali! Hemm tradizzjoni shiha fl-Orjent kontra r-raghajja. Nghidu ahna, il-ktieb tat-
Talmud, 1i hu t-tifsir tat-Testment il-Qadim, tat-Torah b’mod specjali, jghid li jekk tagaghlek
naghga jew hmar fil-bir, mur igri tellghu, imma jekk jaga’ pubblikan jew raghaj, hallihom
hemm sakemm jikkatmaw u jinxfu. Dan hu I-kliem tat-Talmud, tant kienu ddisprezzati dawn
in-nies! U huma stess kienu jafu min kienu, kif kienu jarawhom l-ohrajn, kemm kienu huma
stess isolvu l-problemi bis-sikkina u bl-aggressivita, u mhux bir-raguni, kemm kienu jisirqu



lil xulxin! Imma proprju lilhom, lill-bniedem sincier dan il-messagg jasal, u I-bniedem sincier
biss jista’ jilgghu.

Ejjew nitolbu lill-Mulej biex nilqghu t-terapija qasira, dik tal-bidu, li tista’ tghinna naffrontaw
id-diffikultajiet kbar jew zghar taghna. Imma hemm terapija ohra, dik tal-umilta, li llum
geghdin nitbieghdu hafna minnha, ghax illum l-apparenza hi kollox. Illum mhux min int,
imma kemm ghandek jghodd! Illum mhux il-persuna tieghek, il-karattru tieghek, mhux 1-
identita tieghek, imma fuq kollox il-proprjeta, dak li hu tieghek, dak jghodd! U dan kollu
jmur ’il boghod hafna mill-verita tal-bniedem, mill-umilta. Allura d-diffikulta biex nilgghu u
niccelebraw tassew l-Ahbar it-Tajba tal-Milied! Jalla dan il-Milied ireggaghna lura ghal li
konna, kif jghidulna 1-Profeti, ireggaghna ghall-identita taghna, ghal dak li ahna tassew: ulied
Alla, midinbin, dghajfin, foqgra... imma mahbubin, mahfurin.



